
124/2018 FORU AGINDUA, urriaren 31koa, 

Lehendakaritzako, Funtzio Publikoko, Barneko eta Justiziako 

kontseilariak emana, maiatzaren 30eko 43/2018 Foru Dekretua 

aldatzeko prestaketa prozesua abiatzen duena; dekretu 

horren bidez bigarren jarduera arautzen da Nafarroako 

Suhiltzaileen Zerbitzuko suhiltzaile edo suhiltzaile-kabo 

lanpostuak betetzen dituzten langileentzat 

 

Nafarroako Babes Zibilari eta Larrialdien Kudeaketari 

buruzko uztailaren 1eko 8/2005 Foru Legearen 55. artikuluan 

jasotzen da bigarren jarduera, suhiltzaile edo suhiltzaile-

kabo lanpostuak betetzen dituzten eta eritasuna edo 

istripua dela-eta beren lanpostuaren eginkizunak betetzeko 

ezindurik dauden prebentzio, su-itzaltze eta salbamendu 

zerbitzuetako funtzionarioentzat, baita 60 urte bete 

dituztenentzat ere; 55 urte betetzen dituzten 

funtzionarioek, aldiz, osasun azterketa gainditzen badute, 

aukeratu ahalko dute lanpostu berean jarraitzea 60 urte 

bete arte. Aipatutako 55. artikuluak jasotzen du zer-nolako 

eginkizunak izanen diren bigarren jarduerakoak, baina 

beharrezkoa zen erregelamendu bat onestea, bigarren 

jardueraren esparruan sartzen diren lanpostuak zehazteko, 

baita egoera berezi horretara iristeko eta hari 

aplikatzekoa den araubidea garatzeko ere. 

 

8/2005 Foru Legearen 55. artikulua garatzeko, 

maiatzaren 30eko 43/2018 Foru Dekretua onetsi zen; horren 

bidez bigarren jarduera arautzen da Nafarroako 

Suhiltzaileen Zerbitzuko suhiltzaile edo suhiltzaile-kabo 

lanpostuak betetzen dituzten  langileentzat. 



 

Bestalde, 2017ko martxoaren 24an, Administrazioak eta 

Nafarroako Suhiltzaileen eta Babes Zibileko zerbitzuen 

Mahai Sektorialean dauden sindikatuek erabakia hartu zuten, 

Nafarroako Suhiltzaileen Zerbitzuko plantilla berritzeko 

bideei buruz, eta hartan aipatzen zen ezen Zerbitzuko 

Zuzendaritzak egin duen azterlanean, egungo plantillako 

langile operatiboen bilakaerari buruzkoan, ondorioztatzen 

dela zenbait neurri hartu behar direla, helburua izanik 

bere zerbitzuen zorroaz segurtasunez eta efizientziaz 

arduratzeko behar den gaitasuna bermatzea eta, aldi berean, 

bere eskumenen garapen hobea ahalbidetzea.  Langile 

baliabideen erabilera arrazionalizatu eta optimizatu nahi 

duten antolaketa neurriez gain, aipatutako erabakiak beste 

hau jasotzen du: pizgarria ezartzea suhiltzaile eta 

suhiltzaile-kaboentzat, baldin eta, bigarren jarduerara 

igarotzeko aukera izanik eta gaitasun psikofisikoa izanik,  

beren borondatez jarraitzen badute zerbitzu operatiboan 55 

urte bete ondoren.   

 

Zehazki, Nafarroako Suhiltzaileen Zerbitzuko plantilla 

berritzeko bideei buruzko erabakiaren 4. apartatuan honako 

testu hau dago: 

 

“Urteko kontaketan murrizketa egitea kabo eta 

suhiltzaileei, bigarren jardueraren araubidera igarotzeko 

adina eduki eta operatibo gisa jarraitzea erabakitzen 

badute; horrela, 72 ordu murriztuko dira lehen urtean, 144 

ordu bigarrenean, 216 hirugarrenean, 288 laugarrenean eta 



360 bosgarrenean. Aipatutako murrizketak pilatzen ahalko 

dira, ondoko urteetan hartzeko.” 

  

Aurrekoa kontuan izanik, proposatzen da erabaki 

sindikala sartzea maiatzaren 30eko 43/2018 Foru Dekretuaren 

testu arauemailean. 

 

 Halaber proposatu da nola jokatu ezustean behin 

betiko bukatzen bada langilearen funtzionario harremana, 

hau da, egindako lanari dagozkion murrizketa orduak ez 

badira hartu, nola eman konpentsazio ekonomikoa. 

 

Nafarroako Gobernuari eta Lehendakariari buruzko 

abenduaren 3ko 14/2004 Foru Legearen 59. artikuluak 

adierazten du kasuan kasuko gaiaren arabera eskumena duen 

kontseilariak hasiko dituela erregelamenduzko xedapenak 

prestatzeko lanak, eta hark izendatuko duela prozeduraren 

ardura izanen duen organoa. 

 

Horrenbestez, Barne Zuzendaritza Nagusiak egindako 

proposamena ikusirik, eta Nafarroako Gobernuari eta 

Lehendakariari buruzko abenduaren 3ko 14/2004 Foru Legearen 

41.1.e) artikuluan ematen zaizkidan ahalmenak erabiliz, 

 

AGINDU DUT: 

 

1. Abian jartzea Foru Dekretuaren Proiektua 

prestatzeko prozedura. Arau horren bidez aldatzen da 

maiatzaren 30eko 43/2018 Foru Dekretua, Nafarroako 

Suhiltzaileen Zerbitzuko suhiltzaile edo suhiltzaile-kabo 



lanpostuak betetzen dituzten langileendako bigarren 

jarduera arautzen duena. 

  

2. Barne Zuzendaritza Nagusia izendatzea proiektuaren 

prestaketaren eta prozedura horren organo arduradun. 

 

3. Foru agindu hau igortzea Lehendakaritzako, Funtzio 

Publikoko, Barneko eta Justiziako Departamentuko 

Idazkaritza Tekniko Nagusiari, Barne Zuzendaritza 

Nagusiari, Nafarroako Suhiltzaileen Zerbitzuko 

zuzendariari, Barne Zuzendaritza Nagusiko Araubide 

Juridikoaren Zerbitzuari eta Barneko Araubide Juridikoaren 

Zerbitzuari, behar diren ondorioak izan ditzan. 

 

Iruñean, 2018ko urriaren 31n 

 

LEHENDAKARITZAKO, 

FUNTZIO PUBLIKOKO, BARNEKO ETA JUSTIZIAKO KONTSEILARIA 


